
Weihnachte fünfunveezig, dat wor jo en ärg schläächte Zigg noch. Mer hät nix zo esse kräge. Do moot
mer ald luure, wat do wor. 

Ming Mutter un ich sin noh Donrath bei Lohmar gefahre un do ha' mer Streuobs gekräge un kunnten
en Spich en ner Kruggfabrik do Marmelad drus maache oder Krugg un han dat op Hellige Ovend
fünfunveezig dohingebraht mem Zog. 

Ming Mamm säht: “Luur ens op der Fahrplan, wa' mer zoröckkumme!” Ich luure un sage: “Achtzehn
Uhr!” 

“Jo”, säht se, dat pass mer.” 

Mer hatten unse große Emmer Krugg. Dä hät se met mir zosamme gedrage, denn dä wor schwer. Der
Bahnsteig wor leer, kei Leech, kein Lück! Säht ming Mutter: “Wie kumme mer dann jetz noh Hus vun
Spich noh Kölle?” 

En Zollstock ha' mer domols gewonnt. Säht ming Mutter: “Mer müssen op de Landstroß gonn. Ens
kucke, dat uns do einer metnimmp.” Ävver domols gov et och noch ganz winnig Autos. 

Do kom ene Päädswage, en Kutsch. Die hät uns bes noh Rath-Heumar metgenomme. Da wore mer ad
ens do. Vun do fuhren jo die Bahne. Ävver weil Fierdagsverkehr wor, fuhren die och nor stündlich. Ävver
mer han dann noch en Bahn kräge, mooten am Rudolfplatz ömsteige en de Zwölf, immer met unsem
schwere Emmer zweschen uns. Minge ärme Vatter luurten ad usem Finster un hät gewaadt. Et gov noch
kei Handy un nix un mer hatten och kei Telefon zo Hus. Kunnte mer dä jo nit verständige. Dä hät sich
große Sorg gemaht. Ävver hä wor dann fruh, wie mer met unsem Emmer Krugg zo Hus wore. Do wor uns
Weihnachtsesse met däm Krugg gesechert.

